
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.
Tamin’ny fotoana nadalovanay tao Tsiroanomandidy alohan’ny handeha ho any Belobaka ny asabotsy 1 aprily, dia nararaotinay ny fotoana mba hijery an’i Ben’ny tanàna ny kaominina Tsiroanomandidy Fihaonana mba ahafahana mandamina ny fahatongavanay ho ao Ankaditapaka.  Dia tao amin’ny kianja fanaovam-baolina tao Tsiroanomandidy an-tampon-tanàna  izay nisy ny fetin’ny fanatanjahantena ho an’ny sekoly  no nahitanay azy. Efa nalamin’Ingahy Ben’ny Tànana  daholo ny fotoana rehetra, nefa nahatsapa izahay fa lasa voahomana indray andro mialohan’ny nahatongavanay ny fihaonana amin’ny mponina any,nefa izahay dia mbola eny an- dalana ho any Tsiroanomandidy. Soa ihany fa nalamina mialoha izay fotoana izay dia tsy nisy firy ny olana. 

Ny maraina ny 5 aprily, rehefa avy nandray ny mpanentana tany antranony izahay dia nizotra ho any Amparihy, tanàna iray ao anatin’ ny fokontany. Tsy nandray an’ilay làla- manapaka izahay fa niodina satria matahotra ny tsy afaka Ingahy Mpanentana. Io lalana io dia ny lalam-pirenena voalohany, lalana izay tsy voamboatra intsony, izay nanjary lasa lalan’ ny mpandroaka omby izay mitondra ireo omby avy any Maintirano mankany Tsiroanomandidy.  

                                            Fivoriana iray teo anivon’ny tanàna…



Tonga teo anoloan’ny fivarotana kely iray izay voadidin’ny tanimboly izahay,dia tazanay avy eo avokoa ny tanàna  lavitra manodidina rehetra. Ireo solontenan’ny mponina, ireo tompon’andraikitra any an-toerana, ny filoha lefitry ny fokontany, ny mpitahiry vola sy ny tompon’andraikitra ny fandriam-pahalemana na kartie  mobila ny fokotany,ireo tanora sy ny antitra, dia efa teo daholo ary efa niandry anay teo. Dia nanomboka ny fivoriana, natao ny fiarabana fanao rehefa mihaona, nolazaina ny fototry ny dianay ary nampidirina teo koa ny asa sy ny fandaharam-potoana. Dia natao teo amin’ny hainandro be migaina ny fivoriana.

Nolazaina taminay fa teo no toerana nisy ny  biraom-pokontany fa efa simban’ny rivodoza. Miheritreritra ny hanorina birao vaovao eo amin’io toerana io ihany ny  tompon’andraikitry ny fokontany, satria eo amin’io toerana io izany no afovoany amin’ny mponina rehetra monina eo amin’ny manodidina.     

 Raha vao vita ny fampidirana, dia nizara ho andiany anankiroa izahay : Manitra sy Pascal dia nijanona teo an-toerana ary nanao ny tantaran’ny tanàna, niaraka tamin’ireo Ray aman-dreny sy tanora vitsivitsy. 

Efa tamin’ny folo ora mahery tamin’izay, Simone sy Monique dia nandeha niaraka tamin’ireo hafa, vehivavy vitsivitsy sy ireo solontenan’ny tanàna samy hafa tonga teo, namonjy alokaloka. Vetivety dia vita ny sarin-tanin’ny fokotany satria samy nandray anjara daholo ny rehetra. Io sary io no nahafantaranay ny faha samihafana nisy teo amin’ireo tànana maro : ny asan’ny olona, ny tetikasa sy ny fikasan’ny tsirairay ao an-tanàna ary ny fifandraisana misy amin’izy ireo. Mampiseho ihany koa ny zavamisy iainan’izy ireo amin’izao fotoana izao.

	Midadasika ny fokontany, miparitaka ny mponina…


 Anankiray amin’ireo fokotany roapolo misy ao amin’ny kaominina ambanivohitra Tsiroanomandidy Fihaonana  i Ankaditapaka, miisa eo amin’ny 1500 eo ho eo ny mponina izay miparitaka ao anaty ny tanàna 11, ka 55% dia vehivavy ary 45% ny lehilahy. Hafa tokoa i Tsarahonenana izay  tanàna iray ihany no mamorona  fokotany iray.

Noho izany, Sarotrarotra ny fandaminana ny asa satria voatery mifidy  ireo tanàna iasana izahay sady mifantina ihany koa ireo olona hiresahana, …ny fotoana sy ny elanelana misy ireo tanàna mantsy dia tsy ahafahana mitsidika ireo tanàna rehetra. Tao aorian’ny adi-hevitra dia tapaka aza fa hatory aty andrefana izahay io hariva io fa ny ampitso kosa dia ireo any atsinanana  no mampiantrano anay.

Tantara iray fohifohy

Araka ny voalazan’ireo Ray aman-dreny tao an-tanàna, dia avy tamin’ny fisian’ny hady anankiroa izay sarahin’ny andrin-tany eo andrefan’Amparihy no nahatonga ny anaran’ny fokotany. Ireo tonga voalohany teo na nahita izany ary nanome ny anaran’ny toerana ho Ankaditapaka. 

Avy amin’ny toerana maro samihafa ireo olona ireo toa : Vakinankaratra, Anjozorobe, Arivonimamo, Ambositra, Ambohimahasoa ary Manakara. Iray ihany anefa no antony nahatongavan’izy ireo teo dia ny fitadiavana ny tany hivelomana. Ny antson’ireo efa tonga teo aloha na ny fanambadiana misy teo amin’ny ankizy no antony nahatongavan’ireo taty aoriana. Ny rehetra dia nifindra monina avokoa mba hihary  tany sy omby.

Hatramin’izay, dia zavamisy vitsivitsy no nanamarika ny fiainan’ny olona. Ohatra ny areti- mifindra toy ny pesta tamin’ny 1930, no nanery ny mponina hifindra niankandrefana tany amin’ilay tanàna antsoina hoe Mitsinjovary,izay renivohitry ny fokontany ankehitriny. Notantaraina taminay fa io toerana io dia nantsoina koa hoe bevary satria ny tanimbary dia midadasika be tokoa ary tsy maintsy apetraka eo ambonin’ny maso  ny tanana raha hitazana ireo tanimbary hatrany amin’ny fara vodilanitra…

Hatramin’ny taona 1982 no nisian’ny dahalo  dia tsy nilamina firy intsony ny fiainan’ny mponina. Mba iarovana ny tànana dia mifandamina ny olona ary mifandimby manao fiambenana isaky ny alina ireo vatan-dehilahy. Mijaly ny mponina ka nisy mihitsy ireo nanapa-kevitra  hiala ny tanàna nisy azy ireo.

« Anankiray tamin’ireo ray aman-dreny teo an-tanàna, namaritra fa tamin’ny taona 1993, Ra-Edmond sy ny fianakaviany dia nanapa-kevitra ny hiala ny tanàna ka niverina tany amin’ny tanànany niaviany noho ny fanafihan’ny dahalo » 

	Ny tantara notantarain’ireo niaina tamin’izany…


Hatramin’ny taona 1993, Ankaditapaka no lasa ho fokontany, ahitana tanàna iraikambinifolo ao aminy amin’izao fotoana izao izay miparitaka ao anaty ny toerana malalaka : Amparihy, Besaika, Mandrosoarivo, Anosibe, Soamandroso, Marotia, Ambohijatovo, Ambatofotsy, Aneladrano sy Ankaditapaka. Ny tanàna farany indrindra dia i Bagdad, io dia tanàna teraka tamin’ny taona 1990,( nandritran’ny ady tany Irak), nifanandrify tamin’ny ady sy famahana ny olana momba ny tany mantsy ny fiforonany ka izany no niantsoana azy hoe Bagdad. 





Ny fiainana ao Ankaditapaka
Ny fambolena no fototry ny asan’ny olona. Vary, mangahazo, katsaka, vomanga, …  no tena ambolen’izy ireo. Mamboly anana koa izy ireo,  ary koa voanjo, voanjobory, … fiompiana madinika : fiompiana akoho, kisoa, …Ny omby, dia toy ny fitaovam-pambolena no heritreretany azy … ny omby  dia mariky ny voninahitra ho an’ny tantsaha. Ny fananana omby dia manampy ny tantsaha itrandrahana  ny tany, hitarika ny angadin’omby  na ny hersa. Tsy amidy ny omby raha tsy misy maty na sanatrian’izany misy tafiditra any amponja ny olona ao amin’ny fianakaviana. Ho an’ny filàna andavanandro kosa toy ny solitany, labozia,siramamy, kafe sy ny savony, rehefa avy mivarotra anana, tsaramaso, voanjo, voanjobory no ividianana izany. Raha tsy izany « dia misambotra akoho na gana  hamidy  eny an-tsenan’ny Tsiroanomandidy »

Amin’ny fotoanan’ny maintso ahitra, dia saika ny olona rehetra no manao asa hafa mba ahazoam-bola, mivarotra ny voanjo izay nangonina, mivarotra bononoka, mivarotra ronono sy ronono mandry na yaorita, mivarotra ny vokatry ny rary, mivarotra ny vokatry ny fiompiana madinika sy mikarama amin’ny asam-pambolena. Ohatra : 

I Jacqueline dia mivarotra voanjo izay notehiriziny hitsinjovana ny  andro maintso ahitra; Marcelline dia mivarotra bononoka, mangahazo izay nalona tao anaty rano ary nandrahoana. Lalasoa Florette kosa dia nivarotra ronono sy yaourta,…

Rehefa tongan y fotoam-piasana dia  mikarama ny ankabetsahan’ny olona  ao ny mamadika bainga, manetsa, manala ahi-dratsy, mijinja vary, mively vary, mikororoka vary, …Ireo izay manana fitaovam-pambolena, toa an’i Marcelline, mampanofa ireo angandin’ombiny sy ny ombiny rehefa mahavita ny asany izy eo amin’ny taniny manokana. Rehefa vita ny fampakarana ny vokatra amin’ny fararano, dia mandeha  mikarama eny anivon’ny fokontany  na any ivelany indray. 

51 taona i Marette ary manan-janaka sivy izy, Eo Bagdad izy no mipetraka. Nilaza taminay izy fa na dia indroa mampaka-bary isan-taona aza izy, dia voatery mivarotra ny variny foana izy mba handoavana ny saram-pianaran’ireo zanany ary tsy maintsy mikarama ireo zanany  rehefa tonga ny fialan-tsasatry ny mpianatra…

	Ny fiotazana ny vary , asa ho an’ny rehetra…


Ar satria ny vary no fototry ny sakafo, dia nipetraka ho azy  ny karazam-pifanakalozana ny vary amin’ireo  vokatra tena ilaina andavanandro, noho izany dia tsy ampy foana ny vary ao anatin’ny fokontany. Efa manana fahazarana mantsy ny olona hanakalo ny vary raha vao misy kely ao an-tsompitra amin’ny fotoanan’ny fararano. Noho izany dia tsy maintsy hividy raha vao maitso ny ahitra. Nefa lafo kokoa ny mividy vary amin’ny maitso ahitra toy izay ny vidin’ny vary amin’ny maika-bokatra. 
Amin’ny fotoanan’ny miaka-bokatra, dia tonga eo an-tanàna ireo mpanangom-bokatra ary izy ireo ihany no mametra ny vidim-bokatra. Fa ho an’ny vokatra hafa kosa, dia any antsenan’i Tsiroanomandidy no hivarotana azy. Ny fivarotana ny vokatra dia tsy miteraka olana  fa matetika ny fitaterana sy ny faharatsian’ny lalàna no mametra ny vokatra hamidy…

Tsy maintsy mitady fidiram-bola hafa izany ny mponina mba hamenoana ny filan’ny fianakaviana. Ohatra, ny rary, ny vokatra ronono sy ny ronono mandry na yaourta ho an’ny vehivavy sasany ao Bagdad sy ao Besaika. Araka ny voalazan’i Regis, ny sasany aza dia amidy ampotorany ny voasary sy ny managahazo,noho izany dia tsy azon’ny tompony angalana intsony mandrapahamasany. Ho an’ny sasany, dia ny fary sy ny toaka gasy no miantoka ny fidiram-bola tsara indrindra. Nandritra  ilay fivoriana tamin’ny 5 ora hariva tao an-tanàna Soamandroso , tonga nivory daholo ny rehetra tao an-tànana tamin’izay, notantarain-dry zareo taminay fa ny toaka gasy no fototry ny fidiram-bolan-dry zareo.

Nitantara i Ramatoa Jacqueline fa amin’ny fotoanan’ny maintso ahitra indrindra, ny volana oktobra ka hatramin’ny volana marsa  no tena  hanaovan-dry zareo ny toaka . « Ny olona mihitsy no tonga eo an-tanàna maka ny toaka ary dia hamidiny any ivelany. Ny vehivavy no mivarotra an-tsinjarany eo an-tanàna , satria ny rehetra no misotro na dia kely fotsiny eo an-tanàna isaky ny avy miasa. Aleo manao izany toy izay mangalatra. »

Ho an’i Paul Nestor sy Jacqueline izay mipetraka ao Soamandroso, miaraka amin‘ny zanany 15, mamboly vary izy ireo, mamboly katsaka, mangahazo nefa izany dia tsy ampy atao sakafo . Mamboly fary koa izy ireo ka hanaovana toaka gasy. Noho izany dia afaka nividy omby izy ireo, satria mahalafo toaka betsaka . 

Ireo maha samihafa azy ireo…

Nandritry ny fihaonana sy ireo resadresaka, dia nihezaka ny namaritra izahay hoe iza no tena sahirana, ireo tsy manana izay ilaina. Nilaza taminay izy ireo hoe : « ireo izay tsy manana afatsy izay kely mba hananany »…Dia ireo izay miteraka betsaka, ireo izay maty vady, ireo reny niteraka tsy manam-bady, ireo izay tsy manana tany ho volena na manana fa kely dia kely…Ireo izay manofa na mamboly dia mizara ny vokatra amin’ny tompon-tany, ireo izay tsy manam-bola hividianana tany na omby, ireo izay mikarama saika mandritry ny taona, ireo sahirana  ny amin’ny andefasana ny zanany any an-tsekoly.

	Ny trano, ny fianakaviana…

	


Matetika, dia tsotra dia tsotra ny tranony, tsy misy rihana, mitafo bozaka ary betsaka ireo ankizy velomina, vehivavy iray no misahana izany, lehilahy na vehivavy maty vady, na vao tonga teo an-tànana, na efa tonga ela fa nohon’ny fahoriana dia tsy manana intsony na omby iasana na tany asaina …

Tamin’ny fivoriana tao Soamandroso, nofaritan-dRegis fa ireo tsy manana tany ho volena, na ireo olona vao tonga sy ireo mpikarama isan’andro no tena sahirana. Manamafy izany i Rasera fa raha misy  maty, na very ny  taratasy milaza ny fananana ny tany  dia anisany antony mahatonga fahasahiranana tokoa izany rehetra izany.

Nilaza taminay koa izy ireo fa ny manankarena dia ireo izay manana omby betsaka, manana tany ary afaka mividy izay ilainy mandritra ny taona. Afaka mandray mpikarama isan’andro ihany koa ary mametraka ny ampahany amin’ny tany hampanofaina. Izy ireo dia mipetraka amin’ny trano izay mitafo fanitso ary manana fahafahana mandefa ny zanany hanohy fianarana any Tsiroanomandidy. 

Ohatra, nitantara taminay i Marcelline fa : « misy ny olona tena sahirana eto. Izaho dia manankarena raha ampitahana amin’ny hafa. Ny vadiko dia tia miasa tany, izy dia liana ary ampitahana amin’ny olona tia mandalina sy mikaroka fahalalana… …  Maty vady aho ankehitriny, dimy ny zanako ka ny efatra dia mianatra any Tsiroanomandidy. Tsy manofa trano izy ireo fa mipetraka amin’ny tranonay any.  Tsy vitako irery intsony ny mitantana ny fananay fa dia mampiasa olona aho manampy ahy amin’izany. Misy faritra dimy no misy ny taniko, manodidina ety.Ampanofaiko ny sariako sy ny omby rehefa ben y asa eny an-tanimbary. Mampiasa olona matetika koa aho amin’ny fotoana mahabetsaka ny asa amin’ny vary sy ny mangahazo.»
Nandritra ireo ady hevitra, dia nilaza taminay i Regis sy i Marcelline fa na dia teo aza ireo faha-samihafana ireo dia :misy ihany firaisankina ara-piaraha- monina eo amin’ny tanànan’ny Soamandroso, Besaika sy i Bagdad. Nefa any Marotia, tsy mipetraka intsony anefa izany hatramin’ny nambolen-dRasera katsaka manodidina ny tanàna izay ka  tsy mba nisy akory fafampiraharahana tamin’ny mpiara-monina taminy. Ao Amparihy dia miahiahy ny olona avy any ivelany ny mponina ao, eo mantsy no mandalo ireo omby avy any andrefana mankany antsinana, ary io koa ny làlana ampiasain’ny ‘’dahalo’’ mitondra ireo omby halatra....

	Ny fiainana ao Ankaditapaka…


Ireo tantaran’ny firaisankina, ny fifanampiana…

Maty vady, manan-janaka telo i Ramatoa Raivo, no tonga tao an-tanàn’i Bagdad tamin’ny taona 1999. Voatery nivarotra ireo taniny izy tamin’ny taona 2003, ary dia nanaraka koa ny ombinymba hitsaboany ny vadiny. Ankehitriny, tsy manana tany sy omby intsony izy. Mba iainana, dia mikarama izy. Amin’ny fotoan-tsarotra anefa dia manampy azy ny manodidina, fa tsy miantehatra amin’ny havam-badiny izy… 

Mifanampy ny olona ao anatin’ny fokotany amin’ny asa eny an-tanimboly, indrindra rehefa misy maty na mandritra ny fetim-pianakaviana mahazatra toy ny famadihana izay atao any amin’ny an-tanàna niaviana. Ireo izay efa nanorina fasana eo an-tanàna, dia mamangy fotsiny ny fianakaviana any lavitra rehefa miaka-bokatra satria amin’izay fotoana izay no mba manambola izy ireo.

Mba iadiana amin’ny dahalo, mpangalatra omby, dia mifandamina ny vatan-dehilahy manao fiambenana amin’ny alina. Miafina any anaty bozaka any ka raha vao mahatazana fa miakatra ny dahalo dia misioka izy ireo mampandre ny olona mba hiafina. Tsy mba manam-piadiana mantsy izy ireo manoloana ny basy entin’,y dahalo.
Nitantara i Regis fa : « rehefa misy ny halatr’omby, dia ny tanora no manaraka ny dian’omby any amin’ny farany izay azony aleha. Tena visty ireo fotoana mba nahitana ireo omby very. Ary raha hita aza, dia tsy maintsy atrehina ny dahalo nefa tsy mitovy ireo hery mifanandrina satria ny atody tsy miady amam-bato, ary ny basy tsy miady amin’ny lefona. »
Ankoatra ny fihodinana amin’ny alina, tsy dia misy asa iombonana firy  ao amin’ny fokontany. Misy aza no milaza fa tsy dia ampy loatra ny firaisankina eo amin’ny andrefana sy atsinanana. Mahay mifanampy anefa ny samy mpiray tanàna sy eo amin’ny mpiray vodirindrina satria izy ireo dia saika iray fihaviana na iray foko, ka  raha misy aretina mahazo dia mifamangy ary hatrany amin’ny hopitaly mihitsy raha ilaina. 

Milaza kosa anefa i Seraphine sy Ravelonirina Hanta fa : « ny fifamangiana dia atao raha misy maty, tonga daholo ny rehetra eo maneho ny fiaraha-miory amin’ny maha  manamanjo, mandray anjara amin’ny fiareta-tory amin’ny fahafatesana ary mandeha mandevina. Fa hatreo ihany ny fifampitondrana »

Tantaran’ireo fikambanana, ireo vondron’ny olona…

Nivory niaraka tamin’ireo fikambanm-behivavy i Simone sy Monique. Gaga izy rehetra tonga nivory fa hay moa ka misy fikambanana 8 eto amin’ny manodidina ka ny telo amin’ireo dia vatsian’ny PSDR: Ny Hasina, amin’ny fiompiana ombivavy be ronono, MIRAY II sy REMIA amin’ny fambolena vary antanety. Ao ihany koa i FANEVA izay niara-niasa tamin’i FERT nanagana ny sompitra iombonana ary ny fametrahana ny fitotoam-bary. Ny fikambanana MIRAY II koa dia miasa miaraka amin’ny PMPS amin’ny ady hatao amin’ny SIDA, ary ny fampiasana fimailo no tena aparitany. Julienne no filoha sady pasitera ao Bagdad dia manohy hatrany ny fanentanana ny tanora isaky ny fiangonana alahady.

	Betsaka ny harena ananantsika…


Ireo Masera avy amin’ny alàlan’ny toeram-piofanana ao Bevalala no manohana ny fikambanam-behivavy rehetra. Nahazo fiofanana maro koa izy ireo toy ny : fitantanana, ny fambolen-kazo, ny zaitra sy ny peta-kofehy, ny fiompiana tantely, ny fanatsarana ny sakafo sns… Fikambanana roa no nitambatra nanorina ilay kaoperativa. Niaraka izy ireo nividy ilay milina fitotoam-bary ary ilay maoteran’ilay traktera kely azo no ampiasaina hampiodinana ny milina fitotoam-bary. Milaza ireo vehivay mpikambana fa misokatra ho an’izay fikambanana te-hiditra rehetra ny kaoperativa. Tao anatin’io fivoriana io sy tamin’ny fampisehoana teo amin’ny tabilao ny fananana rehetra teo amin’ny fikambanana tsirairay no nahafantarana fa : misy ireo fikambanana izay mandeha tsara, misy ireo miandry ny taratasy maha ar-panjakana azy, misy ireo ‘’matory’’ araky ny filazan’i Marthe “ rehafa lasa ny filohan’ny fikambanana, dia natory izahay,...» 

Mitantara i Florette fa ny fikambanana MIRAY 1 dia efa niforona hatramin’ny andron’ny PDMO tamin’ny taona 1998, Nangataka ny fanamboarana ny barazy izahay tamin’izany, 10 hekitara fotsiny no voatondraka anefa. Dia nanomboka tamin’ny 1998 ka hatramin’ny 2004, dia tsy nanao na inona na inona izahay. Tamin’ny 2004 anefa, nahazo famatsiam-bola avy amin’PSDR izahay hanaovana fiompiana trondro, dia niverina niasa indray ny fikambanana.

Io fivoriana natao tao Besaika io no nahafantaran’ny vehivay fa betsaka ihany hay ny fananan-dry zareo : maro ireo fitaovana efa azo, maro ny fiofanana natao, ary betsaka ireo fari-pahalàlana azo. Milaza izy ireo fa betsaka ny fifaninanana amin’ny samy fikambanana eo amin’ny fitadiavana famatsiam-bola, fa ny fananganana ny kaoperativa dia ahafahandry zareo mifandinika sy mitady vaha-olana ny amin’izay mety ho fiaraha-miasa azo atao. 
Ambonin’ireo fikambanana, dia misy ihany koa ny komitin’ny fahasamana izay olona iray isam-paritra no solotena ao, misy faritra dimy anefa. Misy koa ny komitin’ny fandriampahalemana sy ny kartie mobila. Ireo komity isan-karazany ireo no mampita vaovao, ny manao ny fifandraisana sy ny fanentanana mikasika ny fanatsarana ny fahasalamana, ny famahana ny olana misy, ary ny fametrahana ny fandriampahalemana. 

Satria akaikin’ny kaominina ny fokotany dia matetika izy no mahazo fanampiana avy amin’ireo fikambanana miankina na tsy miankina amin’ny fanjakana. PSDR : Projet de soutien du développement rural; SAF/FJKM : Sampan’asa Fampandrosoana Actions de développement au sein de l’église de Jésus Christ à Madagascar; CECAM : Caisse d’Epargne et de Crédit Agricole Mutuelle; PMPS : Projet multi-sectorial de prévention contre le SIDA; PDMO : Projet de développement de Moyen Ouest; PNUD : Programme de Développement des Nations Unies.
Nampiditra rano fisotro madio tamin’ny tànana telo tao anatin’ny fokotany ny SAF/FJKM. Napetraka eo Besaika ny siniben-drano. Ny PDMO, izay tetikasa nandalo tamin’ny taona 1990 ary novatsian’ny FIDA vola no nanao ny barazy fa tsy ary nandeha mihitsy izy io araky ny filazan’ny olona. 

	Ireo fanohanana : ny rano, ny fiofanana…


Tonga teto Besaika tamin’ny taona 1993 ny CECAM, trano lehibe iray no natsangana fa ampiasaina ho efitranon’ny sekolyizy amin’izao fotoana izao; nihena be mantsy ireo mpikambana ao amin’ny CECAM, noho izany dia voatery nifindra any Maharavoandriana ny birao. Mahita mantsy ny olona fa be loatra ny zanabola alaina mihoatra amin’ny vola omeny, ka dia tsy nahaliana ny olona intsony ny mikambana amin’ny CECAM. Fanampin’izay rehetra izay, dia misy sekolu katolika iray ao Ankaditapaka, iray any Anosibe ary sekolim-panjakana iray ao Bagdad, any amin’ny ilany andrefana ny fokotany daholo ireo.…

Misy ihany koa ny tombontsoa azo avy amin’ny toeram-piofanana Bevalala, hatramin’izao aloha dia maro ireo olona izay mahazo fiofanana sy torohevitra maro mikasika ny fiompiana sy fambolena. Mpamboly vitsivitsy ihany koa no nianatra momba ny fanaovana ‘’compost’’ satria maro ireo potijavamaniry ilaina amin’ny fanaovana izany. 
Tsapa fa misy tsy fitovian-danja ara-toe-karena ao amin’ireo tanàna iraikambinifolo ao anaty ny fokontany Ankaditapaka. Ny ilany atsinanana, io no mahazo tombony  amin’ny fahazoany fotodrafitrasa toy : ny sekolim-bahoaka, ny sekoly tsy miankina katolika, ny  rano fisotro madio, nefa ny ilany andrefana dia tsy manana mihitsy, ireo ray amandreny dia voatery mandefa ny zanany eny amin’ny sekoly ery amin’ny fokontany manakaiky azy. Ireo olona ao amin’ny ilany atsinanana ny fokontany kosa dia izy ireo no azo lazaina fa manana sy nianatra raha ampitahana amin’ireo izay any andrefana. 

Marcelline no nitantara izay lazain’ny olona fa : « eny atsinanana, dia ireo manankarena satria izy ireo no nahazo ny tetikasa rehetra : rano fisotro madio, famatsian’ny PSDR, ny fitotoam-bary, ireo sekolim-bahoaka  anankiroa , ireo sekolin’ny katolika tsy miankina anankiroa ary misy koa ny sampana Bevalala. Ny eny an-drefana, dia ireo tena  sahirana, tsy manana sekoly, ny zanak’izy ireo dia voatery alefan’izy ireo any amin’ny sekoly ny fokontany mifanakaiky aminy, tsy misy tanàna na iray aza nahazo rano fisotro madio ary ny ankamaroan’ireo olon-dehibe tsy misy firy nandalo fianarana  fa kely fotsiny raha nandalo izany, ny ambony indrindra dia ny kilasy t3 » 

Ankoatr’izay, misy ihany koa ireo fiangonana ara-pinoana hita miasa eo anivon’ny ireo tanàna samihafa  ary dia mba manao izay afany ihany koa amin ‘ny fampandrosoana ny mpiara-monina.

Ireo fifindra-monina…

Arakan y filazan’ny olona dia roa ihany no antony hanaovan’ny olona fifindramonina dia : ny fifindramonina rehefa mandeha mikarama miasa amin’ny fotoam-piasana mafy ireny, satria ilaina maika ny vola mba hividianana vary na handoavana ny saram-pianaran’ny ankizy. Misy ihany koa ireo ankizy izay mandeha telo volana any Maintirano mba hitady sy hividy omby entina amidy aty Tsiroanomandidy. 

Nisy mihitsy aza ny feo nandeha fa nisy tanora efadahy lasa niverina nody tany an-tànana niaviany fa voarohirohy izy ireo fa nanome vaovao ireo dahalo mikasika ny isan’ny omby ao an-tànana. Efa tonga mihitsy aza ny zandary haka azy ireo fa soa ihany ry zareo fa efa lasa. 
Ny mpivady vao no mifindra monina maharitra. Ohatra izao RAIVO, mipetraka ao Bagdad, dia tonga tety izy niaraka tamin’ny vadiny taona maromaro lasa izay. Amin’izao fotoana izao, efa maty ny vadiny , dia ny tanin’ny rafozany no iasany ary dia mianatra eo koa ny zanany. 

                                                Ireo loharanom-baovao

Maheno ny radio Bongolava sy ‘’MARADIO’’ toa ny amin’ny faritra rehetra eto Bongolava ihany koa ny eto Ankaditapaka. Saika samy manana radio avokoa ny fianakaviana tsirairay. Mitovy daholo ny olona rehetra fa dia ny tantara no tena be mpihaino,hoy i Mme Marcelline. Ny lehilahy kosa dia ny vaovao  na ny eto an-toerana na ny any ivelany. Ny sasany kosa dia ny mihaino ireo teknikam-pamokarana vaovao  sy ny fiompiana madinika no mahaliana azy : toy ny fiompiana akoho mpanatody lava, hoy Ingahy kartie mobile ao Soamandroso.  
Mipetraka ao Besaika i Celestin, mpanao gazety ao amin’ny MA-RADIO. Ny harivan’ny nahatongavanay dia efa nolazainy tao amin’ny vaovao ny fandalovanay sy ny antondianay eto amin’ny fokotany. Mizara sy mivarotra gazety ‘’Tantsaha vaovao’’ ihany koa i Célestin ambonin’ny asa fanaony. Ao amin’io gazety io no ahafantaran’ny tantsaha ireo teknikam-pambolena vaovao izay andramana amin’nizao fotoana izao any amin’ireo toerana toy ny ao Bevalala ohatra. 
Ny andro tsena no ifanakalozan’ny rehetra vaovao, dia io koa ny fotoana hoy Marcelline avy ao Soamandroso sy Séraphine avy ao Marotia, eo ihany koa ny fotoana ahafantarana ny vidin’ny vikatra, ny vaovaom-pianakaviana ary raha sanatria koa ka nisy maty tany amin’ny tànana hafa.



 Ireo harena voajanahary

Maro ireo renirano mandalo ny tànana samihafa: Besaika, Manambolo sy Beandrarezina. Ahafahana manondraka ny tanimbary ireny renirano ireny, satria ilay barazy namboarin’i PDMO dia tsy miasa mihitsy. Ny loharano no manome rano fisotro any amin’ireo tànana tsy manana paompy. Tànana telo ihany no manana rano fisotro madio dia i Besaika, Ambatofotsy et Ambohijatovo.  Ny sasany kosa dia maka rano amin’ny vovo, kanefa dia ritra izy ireny amin’ny main-tany dia voatery maka rano eny amin’ny renirano ihany ny olona. Dia maro ireo aretina azo toy ny areti-pivalanana na eo amin’ny ankizy na eo amin’ny lehibe. 
Na izany aza anefa, dia sady lonaka no tsara ny tany ka ahafahana mamboly vary, mangahazo, katsaka, sy ireo voly ririnina toy ny tsaramaso sy ny vomanga … Ny tanety lonaka dia natokana ho an’ny magahazo sy ny katsaka ary ny vomanga….ary eny ihany koa no andefasana ny omby hiraotra. Tsapa ihany koa fa malemy ben y tany ary mora kaon’ny riaka ka betsaka ireo fotaka sy ranotany miandrona eny amin’ny tanimbary , na ny moron-drano na ny làlana mapifandray ny fokotany amin’ny kaominina. Ny doro tanety nifanesy koa no tena mahatonga an’ity fikaon’ny riaka ny tanety ity. 

Ny tany malalaka, ireo loharano marefo…

Raha asian-teny kosa ny mikasika ny kitay fandrehitra, dia efa lavitra vao mahita izany ny mponina. Efa misy ihany anefa ny ezaka amin’ny fambolena kininina. Nambara taminay fa io fambolena hazo io dia entina hiarovana ny sahan-driaka fa indrindra koa mba hanatsarana ny nofontany eny an-tanety.
Hoy Ingahy Mpanentana manazava: « Manahirana mafy ny olona aty ny mitady kitay. Voatery mangady faka-kininina eny ambody tendrombohitr’i Bevato ny olona fa raha tsy izany dia tsy maintsy mandeha lavitra vao mahita kitay …»
Lafiny miralenta, ny vehivavy, ny lehilahy, ny tanora sy ny antitra
Efa voafaritra tsara ny asa rehetra na eo anivon’ny fokotany na eo anivon’ireo tokatrano notsidihina. Mikasika ny asa fambolena, dia ny lehilahy  no mikarakara ny tany : mitombana, miava, mandidy vary, mively ary mitatitra ny gonim-bary ho any an-tànana. Ny vehivavy kosa dia mikarakara ny sakafo maraina, manomana ny sakafo ho an’ny biby fiompy :: kisoa, vorona akoho sy ny gisa …; manodraka anana, mitatitra zezika mankany an-tsaha na mankeny an-tanimbary, manetsa, miava ny ahitra, mitatitra ny vary ary ny manivam-bary. 

Ny mandrary anefa dia asa natokana ho an’ny vehivavy. Ny mitanika toaka kosa dia anjaran’ny lehilahy na indraindray ny vehivavy koa aza. Ny mivarotra ny asa tànana, ny rary toy ny tsihy, harona,sns… na koa ireo entana hafa azo amidy dia ataon’ny lehilahy na ny vehivavy eny an-tsenan’i Tsiroanomandidy, fa ny fitaterana azy kosa dia anjaran’ny lehilahy. 
Raha hiresaka nofinofy sy hetaheta kosa isika, dia samy manana ny azy ny rehetra, ao ny an’ny fokotany, ny an’ny vehivavy, ny an’ny lehilahy, ny an’ny tanora ary ny an’ireo zokiolona. Raha ny vehivavy ohatra dia mba tian’izy ireo ny hanamboarana ny làlana, ny hanana hopitaly, ny hanana tsena eto Amparihy, ny ahazo rano fisotro madio any amin’ireo tànana mbola tsy misy, hanana sekolyaty amin’ny faritry ny fokotany andrefana, hanana tany bebe kokoa hambolena, ary mba ahazo milina fitotoam-bary toy ny any antsinana … ; Ny tanora: ny fametrahana toerana hamboarana sy hamoronana fitaovam-pamokarana, ny fahazahoana mianatra hatramin’ny CEG, ny fahazahoana torohevitra mikasika ny fambolena,…; Ny zokiolona sy ny fianakaviana rehetra : ny fametrahana ny biraon’ny fokotany, ny fiadiana ny ady amin’ny halabotry ny voly eny an-tsaha, ny fifanampiana amin’ny hisian’ny firaisankina mba hiadiana amin’ny halatra sy ny dahalo, ny fanamafisana ny firaisankina, ny fandraisana andraikitra ataon’ny mpitondra, ny fandraisana andraikitry ny tsirairay, ny fanamboarana ny làlana. 
Efa miaiky ny fokonolona ao Ankaditapaka fa ho tafavoaka amin’ny fahantrana  izy ireo satria maro ireo harena voajanahary azo trandrahina. 

 «Raha tsy tia tena sy mahay mifankatia isika ka manambatra ny hery efa hanana dia ho tafavoaka, fa izay no tsy ampy aminay.» hoy i Marcelline.

Zavadehibe iray tokony ho resahina koa ny fampianarana ny ankizy sy ny fanamboaran-dalana. «Hanampy anay ny fampianarana ary indrindra indrindra ho an’ireo ankizy satria ahafahany manatsara ny fidiram-bolany.» hoy ny filazan’i Julienne. Mba hitrandrahiny ny efa hananany dia tsara ihany koa raha salama ny olona iray. 

Tadiavin’ny rehetra ny fandriam-pahalemana, «Antoky ny fahazotoan’ny mpamboly ny fandriam-pahalemana, fa izay ihany no azahoana fampandrosoana aingana sy maharitra», hoy ny hevitry i Jacqueline.  

Manana ny hasiny manokana ny fitsboana nentim-paharazana satria tsy misy eto ny hopitaly. Ilain’ny mponina ny fitsaboana omen’ireo mpitsabo gasy eo anivon’ny fokotany Ankaditapaka.   

 Famaranana
Ankoatran’ilay fivoriana nataonay ny andro voalohany ka nahavitanay ny sary tanin’ny fokotany, dia nitohy hatrany ny fihaonana nataonay tamin’ny solotenan’ny mponina isaky ny tànana, ka tànana 5 tamin’ireo 10 no vita toa an’i: Amparihy, Besaika, Bagdad, Marotia, Soamandroso.  

Miparitaka be ireo tànana izay mamorona ny fokotany Ankaditapaka satria niforona arakaraky ny fahatongavan’ny olona izy ireny. Samy nitsitokotoko teny ny olona araky ny fihaviany satria samy te-hitandro ny fomba amam-panaony, ary samy tsy te-hizarazara ny taniny amin’ny alàlan’ny fandovana, nefa kosa dia mivoatra hatrany hatrany satria misy foana ireo vaovao tonga.

Tao koa ireo fiofanana sy fandaminana azo izay tokony ho zaraina amin’ny hafa mba hampivoarana ny mponina eto amin’ny fokotany. Ohatra amin’izany ny fanamboarana ny làlana, ny fampidirana rano fisotro madio, ,y fampianarana ny ankizy …   

Tsy afaka nanao ny famintinana teo anivon’ny fokotany izahay satria saiky lasa teny antsena daholo ny olona rehetra. Soa ihany fa nisy ireo afaka nijery ireo sary rehetra nalaina tao amin’ilay tsena kely feno setroka  teo Amparihy... 

Tany amin’ny biraon’ny Kaominina vao natao ilay famintinana teo anatrehan’Ingahy ANDRIANARILALA  Anicet  Michel zay hitanay tampoka teo antsenan’i Tsiroanomandidy, Ramatoa Marcelline, mpitahiry vola ary Ingahy Maire.

Nandritra ny fandalovanay no nahitanay fa betsaka ireo harena : malalaka be ny tanety, lonaka ny tany, betsaka ireo mbola tokony ho trandrahina … Tokony hifankatia sy hifandamina koa ny mponina, mifampianatra ary mifampizara ny efa azo sy efa hay, ary indrindra mitantana tsara ireo harena hananay hitsinjovany ny ho avy. 

Hanao ahoana  ny ho avintsika sy ny ho an’ny zanatsika 

Isaoranay eto ny Ben’ny tanàna Tsiroanomandidy Fihaonana tamin’ny fahafahany malalaka..Fisaorana lehibe koa ho an’ny mponina rehetra ao Ankaditapaka, ny filohan’ny fokontany, ny filoha lefitra, ny mpanentana ho amin’ny fampandrosoana ao amin’ny kaominina sy ny olon-dehibe rehetra, ireo tanora sy ny antitra, ireo vehivavy sy ny lehilahy tamin’ny fandraisana mendrika natao anay, ny fitokisana anay, izany rehetra izany dia nahafahanay nahafantatra ny fiainana sy ireo hetaheta ary nofinofy ny tsirairay ho amin’ny hoavy mahafinaritra .

TOVANA : filazalazana mikasika ny tànana ANKADITAPAKA

	Filazalazana mikasika ny tànana : Ankaditapaka

	1. Filazana ankapobeny mikasika ny tànana (toerana, mponina)
	Toerana : 10km avy eo Tsiroamandidy

Mponina: 1500 mponina, 55% vehivavy, 45% lehilahy 

Fotodrafitrasa :

Siniben-drano (Besaika)

Barazy 

Paompy fangalana rano sy ny rano fisotro madio (tànana 4)

Annexe Bevalala (Toeram-piofanana)

Sekoly EPP : Bagdad

Sekoly tsy miankina : (2 Besaika,  1 Mandrosoarivo, 1 Ankaditapaka)

Fiangonana : Anosibe, 2 Ankaditapaka, 1 Besaika, 2 Bagdad)

Sompitra iombonana : Aneladrano

Tsena kely fivarotana enta-madinika : 3 Amparihy, 2 Bagdad, 

Tsy misy hopitaly 

	2. Tantara (ireo daty malaza)
	1965 Niorina ny fiangonana katolika Ankaditapaka 

1973  Lasa fokotany Ankaditapaka 

1973  Nanomboka ny ady tany

1974 Niorina ny sekoly tao Besaika 

1975 Nisy nigadra noho ny resaka ady tany

1982  Nihamafy ny ady amin’ny dahalo

1986 Nisy haintany teto amin’ny faritra Bongolava 

1993 Niditra teto amin’ny fokotany ny CECAM 

1994 Niorina ny sompitra iombonana teto amin’ny fokotany 

1994  Nandalo ny sikilaonina 

1994 Nisy fitotoam-bary tao Aneladrano 

1995 Naorina ny paompy mba ahazo rano fisotro madio 

1996 Niorina ny Sekoly sy fiangonana tao Anosibe 

1998   nahavita  EPP ny tao Bagdad 

1998   Nahavita sekoly ny tao Mandrosoarivo 

1998  Niorina ny fiangonana BAPTISTE Biblique tao Mandrosoarivo 

1999   Niorina ny FJT ao Ankaditapaka       

2000 Tonga nanao fitsidihina teo amin’ny fokotany ny Ben’ny tànana sy ny Distrika 

2004  Tonga teto amin’ny fokotany ny PSDR 

2004  Nandalo ny sikilaonina 

2005  Niorina ny fiangonana FJKM tao Besaika 

2005 Niorina ny fikambanamben’ny kaoperativa ary natsangana ny fitotoam-bary eo anivon’ny fokotany 

2005 Niara-niasa tamin’ny fikambanana Miray ny PMPS 

	3. fandaminana ara-piarahamonina sy ireo andry fampandrosoana misy
	Misy komitin’ny fahasalamana ( mizara faritra 5 ny fokotany, olona 1 / faritra)

Tsy misy hopitaly

Fikambanam-behivavy 8 ( ampian’ny Masera ny fananganana azy + fiofanana)

Misy komitin’ny fandriampahalemana

Fisian’ny kartie  mobile (fandriampahalemana) 

Kaoperativa (2005)

	4. Fety nentim-paharazana
	Mariazy, Famorana, famadihana (fitondrana ny taolam-balo any an-tanindrazana) 

	5. Asa hatao ho fampidiram-bola :
	Asa atao an-trano : fambolena: vary, katsaka, mangahazo, voanjo 

Mikarama mba handoavana ny saram-pianaran’ny ankizy

Ny toe-karena : fary(toaka gasy), 

ronono (Besaika) sy ronono mandry (Badgad)

kisoa 

Mivarotra voasary am-potorany ;ireo voankazo dia amidy eny ampotorany ary ny tompony dia tsy  afaka mioty ny  voankazo intsony rehefa namidy 

fiompiana trondro

fiompiana omby

	6. Fomba fanao sy ny netim-paharazana
	fitsaboana nentim-paharazana nefa ireo mpitsabo dia manao fiaraha-miasa amin’ny mpitsabo ary dia manana fahazoan-dalana avy amin’izy ireo rehefa avy nomena fiofanana momba ny fampiterahana 

	7. Fari-pahalalana hananana ( ireo karazan’olona, araka ny sokajiny)
	Ireo fotodrafitrasa :

Vitsy ao  Anosibe, Soamandroso, Maderasoa, Marotia

Ilany andrefana =ny sekoly dia tsy miankina amin’ny fanjakana sy sekolim-bahoaka, 

Ireo tetikasa sy fotodrafitrasa lehibe ,manana mpanao gazety mipetraka ao anaty ny fokontany

Farim-pianaran’ireo sokajin’olona : sekoly ambaratonga fototra, 

 Ilany antsinanana: Hatreo amin’ny BEPC ary mihoatra noho izany  ho an’ny hafa

Vehivavy :mpitahiry volan’ny fokotany, mpitandrina , farim-pianarana ambony kokoa

Lehilahy : sekoly ambaratonga voalohany

Fianaran’ny tanora : zava-dehibe, ambaratonga voalohany ny eto, sekolim-bahoaka any ivelan’ny fokontany

Sekoly ambaratonga faharoa any Tsiroanomandidy 

Loharanom-baovao : misy mpanao gazety, radio , gazety,ireo nandalo fianarana tao Soamandroso= ireo nahazo fahalalana tamin’ny PDMO



	8. Ireo harena voajanahary misy
	 Ireo harena ananana: renirano, loharano,   sampan’ny renirano, taninketsan-janakazo ao Tsiroanomandidy  

Ireo olana : fikaon’ny riaka ny tanety ka dia potika ny vary sy izay vokatra atao an-tanety , fitadiavana kitay efa zara raha misy dia manjary mangady faka-kazo, fikapàna ny fakan’ny hazo eny ambany ny tendrom-bohitra  raha tsy izany dia lavitra vao mahita hazo ho kapaina, Rano fisotro madio eo an-tanàna, tsy misy paompy, lavadrano amin’ny ampahan-taona fotsiny ihany, loharano, ranom-potaka no mikoriana raha latsaka ny orana

 

	9- Ireo sampan-draharaha tsy miankina
	Sampam-piofanana ao  Tsiroanomandidy Bevalala :misiona katolika,fiofanana ho an’ireo mpianatra sy ny vondron’olona ao amin’ny fokontany(8  no fikambanan’ny vehivavy)

Vondrom-pinoana : fanorenana sekoly sy fianganana

	10. Hetaheta, tetikasa
	Fanorenana ny biraon’ny fokontany 

 Fanatsaràna ny lalana 

 Mahazo tobim-pitsaboana ao anaty ny fokontany

 Mahazo tsena ao Amparihy

 Mahazo rano fisotro madio

 Sekoly ambaratonga  ambony ho an’ny tanora

 Sekoly EPP ho an’ny ilany andrefana

 Tany ho an’ny izay mbola tena sahirana

	11. Ny fifindra-monina (iza ary oviana)
	 Taom-pambolena: mankany Anosibe latsaky ny 3 volana hitady omby any Maintirano ary hamidy Tsiroanomandidy

	12.Ny tena mahasahirana
	 Loza na voina: Tsy fandriam-pahalemana noho ny alatra omby ataon’ny dahalo

 Haintany, rivodoza,ireo maty ao anaty ny fianakaviana  

 Taom-pambolena : aretina vokatry ny rano maloto : tazo mahery, aretim-pivalanana amin’ny          fahavaratra sy maintso ahitra …

Firehana maro iainana

Fitantanana ireo loharano voajanahary sy ny maha-olona



	13. Ny azo trandrahina
	 Fampivoarana ny kaoperativa

 Fandaminana sy fitantanana ireo Fitaovana azo    avy tamin’ny PSDR sy

  ny fiofanana teo anivon’ny vondron’ny vehivavy,  

  Fivarotana voasary ampotorany

  Fiompiana trondro

  Fahazoana fitotoam-bary

  Fivarotana ronono sy famokarana yaorita

 Tanim-boankazo: zavoka, voasary, akondro



	14. Sosokevitra
	Tetikasa ny kaominina : fahazoana rano fisotro madio avy amin’ny SAHA, Fanarenana ny tohadrano nataon’ny PDMO 

 Fampianarana olon-dehibe iarahana amin’ny PNUD

	15. Fifandraisana amin’ny ivelany
	Ara-pianakaviana :fifanampiana eo amin’ny samy tanàna

 Ara-piaraha-monina :fifanampiana manodidina ny fahafatesana, aretina, fiambenana amin’ny alina ho fandriampahaleman’ny omby amin’ny ady amin’ny dahalo

 Fifanampiana eo amin’ny fianakaviana

Ara-tsampan-draharaha : Ny kaominina Fihaonana dia eo anivon’ny tanàna Tsiroanomandidy no misy ny birao

	16. Ireo olona nihaonana  
	Ny olom-boafidy :

RAKOTONOMENJANAHARY Julien Maire 

ANDRIANARILALA Annicet Michel, filoha ny fokontany

Fianakaviana notsidihina

Jacqueline

ANDRIAMIANDRISOA phillipe

RAZAIARISOA Marcelline , Mpitahiry vola

RAZAFINAMANDRENY Rasera

RANDRIAMANANTENA Regis

RASOARIMALALA Mariette

RASOLOVAO Julienne

Laurentine

Leontine

RASOAMANARIVO Victoire

RALALASOA Florette

RASOANINDRINA Odette

RAHELIARISOA Clara

RAZAIARIFINDRA Vaondalana seraphine

RASOANINDRINA Marthe

RAVONJINIAINA Mathilde

RASOAMPAMOMJY Celestine

FANJANIRINA marie Claire

RASOANINDRINA helene

RAHARISOA gisele

RAVELONIRINA Hanta

RANAIVOSON Verohanta

RAZAFIARISOA Marie Charline



	
	


TOVANA : ANKADITAPAKA

IREO TETIKADY HO AMIN’NY ADIM-PIAINANA

· Fiompiana tantely

· Fivarotana paraky

· Fiompiana akoho amam-borona

· Karama amin’nyasa fambolena

· Fiompiana madinika

· Fivarotana kitay

· Fivarotana arina

· Mandrafitra sy manorina trano

· Mivarotra harona sy tsihy

· Mivarotra anana

· Mivarotra  ireo zavatra tena ilaina andavanandro

NY HAHAFANTARANA NY FAHASAHIRANANA

· Ireo izay tsy manana tany ho volena

· Ireo izay tsy manana vola hividianana tany na omby

· Ireo izay tsy manana omby

· Ireo izay mikarama isan’andro

· Ireo izay miteraka betsaka

· Ireo izay tsy ampy vary atao sakafo

· Ireo izay tsy manana angadin’omby na fitaovana hafa ho entina mamokatra

· Ireo izay tsy manana hersa

· Ireo maty vady na miteraka tsy manam-bady

· Ireo izay mividy vary amin’ny fotoana ny maintso ahitra

IREO HAHAFANTARANA NY FANANAN-KARENA

· Ireo izay manana omby betsaka

· Ireo izay manana tany ho volena sy izay mbola afaka mividy

· Ireo izay afaka mandray mpikarama isan’andro

· Ireo izay manam-bola  ka afaka manatanteraka ny tetikasany

· Ireo izay manana loharano fidiram-bola maro samihafa

· Ireo izay mividy vary amin’ny fotoanan’ny fiakaran’ny vokatra sy afaka mivarotra izany amin’ny maintso ahitra

· Ireo izay afaka mampianatra ny zanany any amin’ny sekoly ambaratonga faharoa eny Tsiroanomandidy

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

